
 

Karan 10 : Dununya labanwagati ta kow 
 

Karan damina 
 An tɛ se ka dununya laban ta kow bɛɛ sɛgɛsɛgɛ k’a lɔn. Ala ta kuma bɛ min fɔ an ye dununya 
laban kow ra, an bɛ se ka o le fɔ. Adamaden laban bɛ kɛ min ye, ani dununya laban bɛ kɛ min ye, Ala ta 
kuma bɛ o ko dɔw yira an na. 
 

1. Saya kɔ fɛ 
 Ni mɔgɔ sara, a nin bɛ bɔ a farisogo ra. A farisogo min bɛ don bɔgɔ ra, o bɛ sekɔ ka kɛ bɔgɔ ye 
tuun. O ye nin dununya ta saya ye. An ta jurumun kosɔn o saya bɛ se adamaden bɛɛ ma. «Saya bɛ se 
mɔgɔ bɛɛ ma sinyaga kelenpe le. O kɔ Ala bɛ kititigɛ o kan.» (Heburu 9.27). Ni mɔgɔ sara a tɛ se ka 
sekɔ nin dununya ra tuun. 
 Ni lanabaga sara a nin bɛ taga Ala fɛ; a bɛ taga lahara ka taga to Ala ta jɛnnyɔgɔnya ra arijana 
ra, sabu sani a ye sa a tun k’a jigi bɛɛ la Yesu Kirisita ta saraka kan, a ta kisiri ko ra. «Ayiwa an balema 
minw sara, an b'a fɛ ko aw ye can lɔn olugu ta ko ra, janko aw kana aw jusu kasi olugu kosɔn, i n'a fɔ 
jigi tɛ mɔgɔ minw fɛ. 14 An lara a ra cogo min ko Yesu sara ka kunu, an lara a ra o cogo kelen le ra ko 
lanabaga minw sara, Ala bɛna olugu fana kunu Yesu baraka ra, ka kɛ ni Yesu ye.» (1 Tesalonikikaw 
4.13-14) 
Nka ni mɔgɔ min ka Ala ta kuma mɛn ka ban Ala ta nɛɛma ra, ni o tigi sara, a bɛ taga lahara, nka a bɛ 
faran ka bɔ Ala ta jɛnnyɔgɔnya ra. Ala ta kuma bɛ o le wele ko saya flanan. An tɛ se ka Ala daari o tigi 
ye tuun ko Ala ye a kisi. 
   
 2. Yesu nawagati ta kow 
  1) Yesu nacogo: Ala ta kuma b’a fɔ an ye ko lon dɔ Yesu bɛna na ka bɔ sankolo ra ka na 
lanabagaw ta. «Ayiwa Matigi yɛrɛ ka kuma min fɔ an ye, an bɛ o fɔ aw ye; ko Matigi Yesu nalon na, an 
mɔgɔ nyanamanw tɛna kɔn suw nya dɛ. Sabu a fɔra ko o lon na Ala bɛna kuma ni fanga ye fɔlɔ, o kɔ an 
bɛna mɛlɛkɛ kuntigi dɔ kan mɛn, o kɔ Ala ta buru bɛ fiyɛ. Ni o fiyɛra, Matigi Yesu yɛrɛ bɛ jigi ka bɔ 
sankolo ra. O tuma, minw tun sara ka o to lanaya ra, olugu bɛ kɔn ka kunu.  Ni o kɛra ka an lanabaga tɔ 
minw nyanaman to, Matigi bɛna anugu ta; an bɛɛ bɛ jɛn ka taga ni tɔw ye sankaba kɔnɔ, ka taga Matigi 
kunbɛn san fɛ. O ra an bɛ to ni Matigi ye yi wagati bɛɛ.» (1 Tesalonikikaw 4.15-17). 
 Ala ta kuma b’a fɔ an ye fana ko Yesu nalon bɛna bara mɔgɔw ra, sabu mɔgɔ si tɛ a nalon lɔn. 
Yesu k’a fɔ a ta karanmɔgɔdenw ye ko: «O kosɔn, aw fana ye labɛn. Aw tɛ miiri wagati min na, Min 
kɛra Adamaden ye, o bɛna na o wagati le ra.» (Matiyu 24.42) 
  
  2) Tɔɔrɔba wagati: Ala ta kuma b’a fɔ an ye fana ko a nawagati bɛna kɛ tɔɔrɔ ba wagati 
ye adamadenw fɛ, minw banna kibaro diman ma. Ala ta kuma ko: «Can lo dɛ! Tɔɔrɔ ni nyagban, o le 
bɛna ben kojugukɛbaga bɛɛ kelen kelen kan; Yahudiyaw le bɛ kɛ fɔlɔ ye, o kɔ, siya tɔw.» (Rɔmukaw 
2.9) 
 

  3) Yesu ta masaya: Ala ta kuma ra, Yuhana b’a fɔ an ye Yirari kitabu ra ko: «Ne ka 
mɛlɛkɛ dɔ jigitɔ ye ka bɔ san fɛ. Jahanama lakile b'a boro, ani nɛgɛjɔrɔkɔ gbiriman dɔ. 2 A ka sa 
belebele mina. Ale le tun kɛra sa ye fɔlɔfɔlɔ; ale le ye jinaw kuntigi ye, Setana lo. Mɛlɛkɛ k'a mina, k'a 
siri ni nɛgɛjɔrɔkɔ ye fɔ san waga kelen; 3 k'a firi jahanama kɔnɔ, ka a datugu a da ra, ka tagamasiyɛn 
dɔ nɔrɔ da kan janko mɔgɔ kana se k'a dayɛlɛ, a kana dununyamɔgɔw lafiri tuun fɔ ka taga san waga 
kelen dafa. Ni a dafara, a ka kan ka foni ka wagati dɔɔnin kɛ tuun. 

4 Ne ka masasiginan dɔw ye. Minw sigira o masasiginanw kan, se dira olugu ma ko o ye kititigɛ. Ayiwa 
o tun ka minw kuntigɛ ko o tugura Yesu ta can kɔ, ani Ala ta Kuma waajuri kosɔn, minw tun ma sɔn ka 
wara bato walama wara ja, minw tun ma sɔn tagamasiyɛn ye kɛ o ten kan walama o boro ra, ayiwa ne 
ka olugu bɛɛ ninw ye. O kɛra mɔgɔ nyanamanw ye tuun. O sigira kuntigiya ra ni Kirisita ye fɔ san waga 
kelen.» (Yirari 20.1-4). Nin kumaw bɛ Yesu ta masaya ko fɔ. 
 
  4) Lanabagaw ta kiti: Ala ta kuma b’a fɔ an ye fana ko Kirisita bɛna lanabagaw ta kiti 
tikɛ. O kiti kun ye janko ka lanabaga bɛɛ kelen ta baara baraji di a ma, ka kanya n’a ta baara ye. «Sabu 
an bɛɛ le ka kan ka taga kɛ Kirisita* ta kititigɛyɔrɔ ra, janko an ka fɛn o fɛn kɛ dununya ra yan, 
konyuman o, kojugu o, an ye o sara sɔrɔ.» (2 Korɛntikaw 5.10) 



 
2 

 
 3. Dununya ta kiti laban 
 Ala ta kuma b’a fɔ ko ni kow bɛɛ nana kɛ ka dafa tuma min na, ko Ala ta kiti  wagati bɛ se. O 
kɔrɔ ye Ala bɛna kiti tigɛ, ka bɛɛ sara ka kanya n’a ta kɛwalew ye. 
«O kɔ ne ka masasiginan ba gbɛman dɔ ye. Min siginin bɛ a kan, ne ka o fana ye. Dugukolo ni sankolo 
borira a nya, ka tunu, o ma ye tuun. 12 Mɔgɔ minw tun sara, ne ka olugu ye; mɔgɔba o, mɔgɔ fitini o, bɛɛ 
tun lɔnin bɛ masasiginan nya fɛ. O ka kitabu dɔw dayɛlɛ. O kɔ, o ka kitabu kelen wɛrɛ dayɛlɛ; o ye 
nyanamanya kitabu ye. O ka mɔgɔw ta kiti tigɛ ka kanya ni o ta kɛwalew ye, o ta kɛwale minw sɛbɛra 
kitabuw kɔnɔ. 13 Mɔgɔ minw tun sara kɔgɔji ra, ji ka olugu labɔ ka o di. Minw sara ka o su to dugukolo 
jukɔrɔ, olugu fana labɔra. O bɛɛ kelen kelen ta kiti tigɛra ka kanya ni o ta kɛwalew ye. »(Yirari 20.11-
13) 

Minw lara Yesu ra, olugu bɛna nyanamanya banbari sɔrɔ, ka don Ala ta masaya ra, arijana ra. 
Nka minw banna Ala ta nɛɛma ra, olugu bɛ taga to tɔɔrɔ banbari ra. Ala bɛna o kiti can ani terenniya le 
kan. Mɔgɔ si tɛna bɔsi o kiti ma. 
 

Karan laban 
 Ala ta kuma bɛ ko nataw fɔ an ye janko na ye labɛn ka o wagati kɔnɔ. Ni saya sera an ma k’a 
sɔrɔ an jigi bɛ Matigi Yesu le kan, an bɛ taga don Ala ta hɛra ra. Yesu k’a fɔ ko a bɛna na ka na aw ta 
Egilisi ta lon d ɔ. An ka kan ka labɛn ka o lon fana kɔnɔ. I n’a fɔ an tɛ o kow si kɛwagati lɔn, an ka kan 
ka jija ka to Yesu ta jɛnnyɔgɔnya ra wagati bɛɛ, ka Ala ta kuma karan, ka Ala daari. «O kosɔn, aw fana 
ye labɛn. Aw tɛ miiri wagati min na, Min kɛra Adamaden ye*, o bɛna na o wagati le ra.» (Matiyu 
24.44) 
 

Kunfɛkaran 
«O kosɔn, aw fana ye labɛn. Aw tɛ miiri wagati min na, Min kɛra Adamaden ye, o bɛna na o wagati le 
ra.» (Matiyu 24.44) 
 

Nyininkariw 
 1) Ni lanabaga sara a bɛ taga min ? 

2) Yesu bɛna na ka na mun le kɛ ? 
3) Lanabagaw ta kiti kɔrɔ ye mun ye ? 

 4) Kiti laban bɛna tigɛ cogo di ? 
 5) Lanabaga ka kan ka mun kɛ sani Yesu bɛ na ? 
 
 


